
SUĠĠERIMENTI

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 
għall-Impjiegi u l-Affarijiet Soċjali, bħala l-kumitat responsabbli, biex jinkorpora s-
suġġerimenti li ġejjin fil-mozzjoni għal riżoluzzjoni tiegħu:

1. Iqis li l-ekonomija ta' wara l-kriżi hi opportunità kbira għal tkabbir sostenibbli bbażat fuq 
il-ġustizzja soċjali u l-ekoeffiċjenza; jinnota li t-trasformazzjoni tal-ekonomiji Ewropej 
minn ekonomiji li jniġġsu għal ekonomiji ekoeffiċjenti se tissarraf f'tibdiliet kbar fil-
produzzjoni, d-distribuzzjoni u l-konsum, li għandhom jintużaw bħala opportunità biex 
nimxu lejn sostenibilità ġenwina mingħajr ma nipperikolaw il-prosperità jew l-impjiegi;

2. Jenfasizza l-ħtieġa li t-tibdil fil-klima jiġi trattat b'mod urġenti; jilqa' b'sodisfazzjon l-għan 
tal-UE li tnaqqas l-emissjonijiet ta' CO2 b'20% sal-2020; jistenna b'ħerqa li jirċievi 
rakkomandazzjonijiet dwar kif l-UE tista' tersaq lejn għan ta' 30%, u konsegwentement 
iħeġġeġ lill-Kummissjoni biex tiżviluppa politiki speċifiċi biex tiżgura t-tranżizzjoni lejn 
ekonomija ħadra, b'mod speċjali lejn it-taħriġ mill-ġdid tal-ħaddiema għal impjiegi ħodor 
u kumpens temporanju biex l-industrija Ewropea ssir aktar ħadra fil-kuntest tas-swieq 
dinjija; 

3. Hu tal-fehma li l-leġiżlazzjoni ambjentali eżistenti tal-UE għandha potenzjal sinifikanti 
biex toħloq impjiegi ġodda f'oqsma bħall-arja, l-ħamrija, l-enerġija, is-servizzi pubbliċi, l-
agrikoltura, it-trasport u l-ġestjoni ambjentali; jistieden lill-Istati Membri biex 
jimplimentaw leġiżlazzjoni tal-UE li jistgħu jwasslu għal investiment ġdid fit-teknoloġiji 
li jagħmlux ħsara lill-ambjent u l-impjiegi;

4. Jistieden lill-Kummissjoni tagħti prijorità lill-impjiegi ħodor fl-iżvilupp ta' politiki dwar l-
enerġiji li jiġġeddu, l-effiċjenza enerġetika, il-ġestjoni tal-iskart u r-riċiklaġġ, u r-
ristrutturazzjoni tal-bini;

5. Jistieden lill-Kummissjoni biex tipproponi, sal-2011, strateġija li tinkludi miżuri 
leġiżlattivi u mhumiex sabiex jinkoraġġixxu l-impjiegi ħodor li huma sors ta' tkabbir u 
prosperità għal kulħadd; jistieden lill-Kummissjoni u lill-Istati Membri biex jintegraw 
politiki mmirati għar-riklassifikazzjoni u għat-taħriġ mill-ġdid tal-ħaddiema għall-impjiegi 
ħodor mal-politika l-oħra kollha tal-UE;

6. Jistieden lill-Kummissjoni biex tinkorpora d-disa' kompetenza ewlenija dwar l-ambjent, it-
tibdil fil-klima u l-iżvilupp sostenibbli - li huwa essenzjali f'soċjetà ta' għarfien - fil-qafas 
ta' tagħlim tul il-ħajja;

7. Jemmen li, meta niġu għall-benesseri taċ-ċittadini, l-ambjent u l-politika soċjali jimxu id 
f'id fil-livell lokali, reġjonali, nazzjonali u Ewropew; jirrimarka li dawk l-
organizzazzjonijiet li jinvestu fi prattiki ekoeffiċjenti se jgħinu biex jinħoloq ambjent tax-
xogħol aħjar għall-persunal u għall-impjegati, u jista' konsegwentement ikunu aktar 
produttivi; jistieden lill-Istati Membri biex jinkoraġġixxu lill-kumpaniji, lill-SMEs u l-
organizzazzjonijiet tas-settur pubbliku biex isiru konformi mal-EMAS;

8. Iħeġġeġ lill-Istati Membri biex jaqsmu l-esperjenzi u l-aħjar prattiki fil-qasam tal-
opportunitajiet tax-xogħol meta jittrattaw l-impatt ekonomiku, soċjali u ambjentali tat-
tibdil fil-klima;

9. Huwa tal-fehma li  hija meħtieġa ferm aktar riċerka biex jitkejjel l-impatt tal-politiki 
ambjentali u tat-tibdil fil-klima fuq l-impjiegi; jistieden lill-Kummissjoni biex tagħmel 
dan il-qasam prijorità fl-ambitu tat-8 Programm ta' Qafas;

10. Jistieden lill-Kummissjoni u lill-Istati Membri biex iniedu kampanji ta' informazzjoni u ta'     
      sensibilizzazzjoni pubblika dwar l-iżvilupp ta' impjiegi ħodor f'ekonomija sostenibbli.


